
La calculaziun dal proprietari-chasa è stada correcta
Dispita pervi da taxas da colliaziun per auas ed auas persas

DA CLAUDIA CADRUVI / ANR

� Il tribunal federal dat raschun ad in 
proprietari-chasa che aveva quintà 
ora endretg las taxas d’aua. Il quint che 
la vischnanca aveva tschentà era stà 
memia aut. Era la dretgira administra-
tiva chantunala dal Grischun aveva 
fatg in fauss quint.  Il proprietari d’ina 
chasa e d’in edifizi d’economia ha en-
grondì tranter il 2011 ed il 2013 sia cha-
sa, renovà la cuschina ed ils indrizs sani-
tars. Tenor stimaziun uffiziala ha la cha-
sa suenter gì ina valur assicurada da 
752’500 francs. La vischnanca ha quintà 
ora che la chasa haja survegnì ina pliva-
lur da 269’500 francs ed ha tschentà in 

quint per taxas da colliaziun per auas ed 
auas persas da 8’085 francs (3 pertschient 
da la plivalur). 

Ina intervenziun e trais recurs
Il proprietari ha l’emprim intervegnì tar 
la vischnanca. Lezza ha sinaquai reducì il 
quint sin 6’018 francs. Encunter quest 
quint ha il proprietari puspè fatg recurs e 
la vischnanca ha dà raschun parzialmain: 
Ella ha applitgà in auter index – l’index 
da custs da bajegiar da Turitg – e calculà 
ina plivalur da mo pli 197’533 francs, 
uschia ch’il quint è sa minuì sin 5’925 
francs. Encunter quest quint ha il pro-
prietari puspè recurrì tar la dretgira ad-
ministrativa grischuna. Lezza ha fatg anc 

ina giada in’atgna calculaziun e duvrà 
l’index per custs da bajegiar da la Svizra 
orientala. Il resultat è stà ina plivalur pli 
auta che quella da la vischnanca, uschia 
ch’era las taxas fissan stadas pli autas. Per-
quai ha la dretgira administrativa la fina-
la refusà il recurs. 

Il proprietari-chasa ha reclamà avant 
il tribunal federal che la decisiun da la 
dretgira administrativa violeschia il prin-
cipi d’egualitad ed il scumond d’arbitra-
triadad e negligeschia il dretg sin udida 
giuridica. 

Arbitrariadad è ina ferma critica
Quest mais ha il tribunal federal dà sua-
tientscha al proprietari chasa e constatà

che la dretgira administrativa grischuna
haja applitgà a moda arbitraria il dretg:
Tge indexs che sajan dad applitgar stet-
tia scrit sin la pagina d’internet da l’uffi-
zi da stimaziun dal Grischun. Il recur-
rent haja gia tar la vischnanca e suenter
puspè tar la dretgira administrativa fatg
attent explicitamain e cun diversas agi-
untas sin las tabellas da stimaziun da l’uf-
fizi chantunal.

Senza numnar motivs haja la dretgira
chantunala duvrà in’autra moda da sti-
maziun, scriva il tribunal federal. Per-
quai na saja il resultat da sia decisiun
betg acceptabel. Sche la dretgira admi-
nistrativa na saja ultra da quai betg sa
tegnida vi da sia atgna pratica, sco quai

ch’il possessur-chasa ha fatg valair, lascha
Losanna avert. Damai che l’arbitraria-
dad è dada n’ha il tribunal federal betg
pli examinà schebain l’instanza inferiu-
ra ha anc violà il dretg sin udida ed il
principi d’egualitad.
Il tribunal federal ha annullà la decisiun
da la dretgira administrativa e decidì
ch’il proprietari haja da pajar a la visch-
nanca 4’905 francs per la colliaziun
d’auas – pia quella summa ch’el aveva gia
quintà ora sez. La vischnanca ha da pa-
jar custs da dretgira da 1200 francs e dad
indemnisar il recurrent cun 1500 francs.

Sentenzia 2C_1114/2015 dals 11 da fanadur, pu-
blitgada ils 29 da fanadur 2016

Arzuestg Georg Gänswein ha giu 60 onns
Il survient da dus Papas e da veser savens ellas medias

� (anr) Arzuestg Georg Gänswein, 
che ha cumpleniu ils 30 da fenadur ils 
60, mereta sco negin el Vatican il tetel: 
«Survient da dus signurs». Da 2005 – 
2013 eis el staus secretari privat dil Papa 
emeritau Benedetg XVI ed uss eis el pre-
fect dalla «Casa papala» per Papa Fran-
cestg. El ei schidadir schef dil protocol e 
responsabels pils termins ufficials d’au-
dienzas el Palast apostolic e pils inscun-
ters dil Papa cun politichers, cardinals ed 
auters hosps. 

Encunter che Papa Benedetg seretili
Arzuestg Georg Gänswein ei naschius a
Riedern am Wald (circuit da Waldshut),
buca lunsch naven dil cunfin svizzer egl
Uaul Ner (on Tiaratudestga).

1985 ei sur Georg Gänswein daven-
taus el Vatican collaboratur dalla Con-
gregaziun per il survetsch divin. Sia ac-
tivitad ei sesplegada leu dapi 1986 en

stretga collaboraziun cun cardinal Jo-
seph Ratzinger, ch’era prefect dalla
Congregaziun vaticana per la cardien-
tscha. Cura che cardinal Ratzinger ei
vegnius eligius 2005 Papa Benedetg
XVI, daventa sur Gänswein siu secreta-
ri privat. Cuort avon che Papa Benedetg
demissiuneschi, ha quel numnau siu fi-
deivel survient Georg Gänswein sco ar-
zuestg titular.

Aviartamein ha arzuestg Georg
Gänswein detg ch’el hagi ditg empruau
da perschuader Papa Benedetg XVI da
buca seretrer. Msgr. Georg Gänswein ha
lu era giu bravamein da schuffa da ve-
gnir a frida cun la spontanadad da Papa
Francestg. El ha stuiu acceptar da ver sut
lez dameins influenza el Vatican. El s’au-
da buca pli denter ils stretgs collabora-
turs dil Papa regent.

Igl ei enconuschent che msgr. Gäns-
wein pren savens claramein posiziun e

di siu meini. El vegn taxaus sco in che
stat diltut silla vart dretga e quenta per-
quei buca ch’el vegni in di uestg en ina
diocesa on Tiaratudestga. El s’audi bu-
ca tier ils favorits digl «establishment»
dalla Baselgia. Persuenter eis el fetg
tschercaus dalla pressa da boulevard che
ha gia giu taxau el sco «George Cloo-
ney» (in actur, regissur e producent da
film american) dil Vatican. 2013 ha la
revista «Vanity Fair» presentau quei spi-
ritual, restaus giuvens e fetg sportivs,
davontier silla cuviarta sut il tetel
«Schön sein ist keine Sünde».

Natalezi el cerchel famigliar
Ils 60 ha msgr. Georg Gänswein festivau
el Vatican – ensemen cun ses quater far-
gliuns pli giuvens ed amitgs, denton en
absenza ton da Papa Benedetg sco da Pa-
pa Francestg. Per zacons muments eis el
pia staus leu sez signur.

Clar messadi dil Papa alla giuventetgna
Drizzaus alla Dieta mundiala a Cracovia

� (anr/gc) Igl inscunter dalla giuventet-
gna mundiala catolica 2016 ei ius a fin
dumengia cun la messa finala da Papa
Francestg, celebrada en preschient-
scha d’in milliun fideivels a Cracovia el-
la gronda metropola el sid dalla Polog-
na. Papa Francestg ha encuraschau la giu-
ventetgna catolica dil mund da ver fidon-
za da sesezza e da sestentar per ina nova so-
cietad dil dialog ed encunter odi e ressen-
timents. La giuventetgna stoppi crer alla
pussonza dalla misericordia. Ella dueigi era
esser pli curaschusa e ferma ch’il mal enten
carezar tuts, era ils inimitgs. In prighel per
giuvens carstgauns seigi da ver in meini
memia pign da sesez. Buc acceptar sesez,
viver malcuntents e ver patratgs negativs
munti da buc enconuscher la vera identi-
tad.

Meditau ed urau la vigelgia
Per la vigelgia, sonda-sera e notg, veva il Pa-
pa appellau a giuvenilas e giuvenils dad es-
ser precursurs d’ina convivenza denter tut-
tas culturas. Da quella notg d’oraziun, ad-
oraziun e meditaziun veva in milliuns giu-
venils priu part. Biars dad els han pernot-
tau sil «Camp dalla misericordia» per ver
in plaz d’assister leu la dumengia alla mes-
sa dil Papa per la conclusiun dalla Dieta da
sis dis.

La premministra dalla Pologna, Beata
Szydlo, ha constatau che Papa Francestg
muossi grondezia en sia sempladad. L’in-
fluenza dil Papa polac, Gion Paul II (1920-
2005), seigi denton semussada nunterrut-
tamein duront il viadi da Papa Francestg.
Digl appel da quel, da recepir en Pologna

dapli fugitivs sco tiara dalla EU, ei la sche-
fa dalla Regenza buca sesentida plidenta-
da. Quels che criticheschien la Pologna
vegnien uss a dir: Il Papa seigi vegnius en
quella tiara per dar ina lecziun. La Polog-
na hagi dau suttetg a biars Ucraincs, mo re-
fusescha da recepir fugitivs ord tiaras mus-
limas sco la Siria ed igl Afghanistan.

A caschun d’ina messa cun spirituals e
seminarists ha Papa Francestg appellau ad
els dad esser per ina Baselgia pli aviarta e
mudesta e buca seserrar en ord tema e per-
quei ch’igl ei pli emperneivel.

La proxima Dieta: a Panama
Alla fin dalla messa conclusiva da du-
mengia ha Papa Francestg communicau 

che la proxima Dieta mundiala dalla giu-
ventetgna hagi liug 2019 en Panama, 
ch’ei la pli pintga tiara, nua che quei 
grond inscunter ei zacu sesplegaus, mo 
leu per la tiarza ga ell’America latina. 
Quellas Dietas dalla giuventetgna ein il 
pli grond eveniment dalla Baselgia cato-
lica, vegnidas iniziadas 1985 da Papa Gi-
on Paul II e salvadas per regla mintga treis 
onns. Uonn ein varga 180 tiaras stadas 
representadas.

Dalla Svizra han ca. 1’000 giuvens e 
giuvenilas priu part dalla Dieta a Craco-
via. Tenor els ei quella Dieta bia dapli che 
mo party e Papa. Ella demuossi numna-
damein co la Baselgia seigi restada giuv-
na, vitala e presenta.

A Cracovia ha papa Francestg encuraschau la giuventetgna catolica dil mund da ver fi-
donza da sesezza e da sestentar per ina nova societad dil dialog ed encunter odi e res-
sentiments. KEYSTONE

Gieus Olimpics 
tut spezials

Cun in chavaterra ed in camiun han ils 
organisaturs vulì carmalar las famiglias 
cun lur uffants tar il Rufalipark a Sursais-
sa. Betg simpel. L’emprim d’avust ha cu-
menzà cun plievgia, temperaturas enturn 
15 grads ed in tschiel grisch. Tuttina han 
insaquantas famiglias chattà la via als 
«gieus olimpics». Davent da disciplinas 
usitadas sco sajettar cun il balester u cun 
la buis ad aria cumprimida, bigliard ed 
indiaca fin tar disciplinas per las qualas 
ins dovra in chavaterra hai dà dal tut. 
Gea, in chavaterra. Sin la pala da quel è 
ina buttiglia d’aua vegnida fermada e cun 
bler sentiment han ins lura stuì derscher 
l’aua en cups.

Identifitgà bara 
en la val Mesauc

L’um ch’era crudà d’ina punt sin l’auto-
strada A13 tranter Lostallo e Roveredo era
oriund da l’Austria. La polizia chantunala
ha pudì sclerir sia identitad. I sa tracta d’in
um da l’Austria da 28 onns ch’abitava en
il chantun Turitg, scriva la polizia chantu-
nala. Las investigaziuns han mussà che
l’um era al Shankra-Festival 2016 – ina
party da goa. Cunquai che l’um n’aveva
nagins documents uffizials sin el è stada
l’identitad intscherta. Ins haja dentant
chattà ina tenda bandunada sin l’areal da
festa e là aveva l’um laschà ses documents.
Las investigaziuns davart las circumstan-
zas da l’accident cuntinueschan, scriva la
polizia chantunala.

Waldhaus a Flem 
venda mobigliar

Il hotel Waldhaus a Flem renovescha ac-
tualmain il hotel. Perquai venda il hotel 
ina part da ses mobigliar. Tut ils objects 
che vegnan vendids han in pretsch fix, i 
sa tracta pia betg d’ina aucziun. Tut sto 
vegnir pajà en daners e sto vegnir prendì 
immediat cun sai. La vendita è la mesem-
na ils trais e gievgia ils quatter d’avust 
mintgamai davent da las diesch la da-
maun enfin las set la saira.

Svieutas dal 
commerzi en detagl

Il zercladur 2016 han ils detaglists dano-
vamain vendì damain cumpareglià cun il 
medem mais da l’onn avant. Las svieutas 
dal commerzi en detagl èn sa reducidas 
per nominal 4,6%. Quai resulta da las 
novas cifras da l’uffizi federal da statisti-
ca. Cumpareglià cun il matg è la svieuta 
sa reducida levet per 0,6%. Gia dapi 
l’entschatta da l’onn 2015 mussa il trend 

a val. Il 2015 haja schizunt dà pli grond 
minus dapi il schaner 2003.

OC Oerlikon cun damain 
svieuta e gudogn

Il concern d’industria svizzer OC Oerli-
kon ha fatg l’emprima mesadad da quest 
onn marcantamain pli pauc gudogn e 
svieuta cumpareglià cun la medema pe-
rioda da l’onn avant. Il gudogn è sa redu-
cì per 50% sin 43 milliuns francs. La 
svieuta è sa reducida per passa 15% sin 
radund 1,1 milliardas francs. OC Oerli-
kon haja spetgà quest resultat sco il con-
cern d’industria communitgescha. Il me-
dem mument ha el annunzià pliras res-
tructuraziuns.

UBS e CS en il minus
Las aczias da las duas bancas grondas sviz-
ras èn vinavant ferm sut squitsch. Cura
che la bursa ha avert il commerzi oz avant-
mezdi èn omadus titels crudads en il mi-
nus per passa 5%. Analists decleran ques-
ta perdita da valur cun il fatg che las bur-
sas svizras èn stadas serradas ier, il prim
d’avust, entant che l’index da bancas saja
crudà per 3% suenter che la Banca centra-
la europeica aveva publitgà ils resultats dal
tests da stress da 52 bancas. Plinavant
numnan ils analists er ils custs intscherts
en connex cun dispitas giuridicas avertas.

Nov directur per il
Grand Resort Bogn Ragaz

Davent da l’emprim da november rem-
plazza Marco Zanolari, ch’è oriund da
Cuira, il directur actual Thomas Berchtold. 
Zanolari ha 39 onns e mida da la chadai-
na da hotels Four Seasons tar il hotel da
tschintg stailas a Bogn Ragaz. Il bab da dus
uffants ha absolvì la scola d’hotellaria a
Losanna ed è stà engaschà tar plirs hotels
sin l’entir mund. Il davos è stà Zanolari
manader dal ressort Four Seasons a Maui
sin l’insla Hawaii. Thomas Berchtold il di-
rectur dal hotel da fin qua mida per l’en-
tschatta october en in hotel en l’Andorra.

House of Switzerland - 
in lieu d’inscunter a Rio

Quatter dis avant ch’ils Gieus olimpics a
Rio de Janeiro cumenzan, ha il «House of
Switzerland» avert il 1. d’avust sias portas.
Il vitg svizzer represchentia las valurs sviz-
ras sco avertadad ospitalitad ed entusias-
sem per il sport. Ed en il vitg duain pudair
sa scuntrar sportists e sportistas svizras cun
visitaders da l’entir mund. Sco ina da las
paucas chasas naziunalas als Gieus olim-
pics è il «House of Switzerland» avert al
public.

